
Kilakila ʻo Moanalua  
na Uʻilani Urabe  

Eō mai e nā lehua 

ʻula i Moanalua. E 

nā mamo hiwahiwa 

a Kahikilaulani. E 

nā pua kamahaʻo o 

Kamawaelualani. 

ʻAuhea ʻoukou! I 

nā lā 19 a me 20 o 

ka mahina nei o 

Pepeluali, ua hui 

akula nā keiki aloha 

o ke ahupuaʻa o 

Moanalua. Pau 

ʻākoakoa mākou ma ua mau lā i mea e hoʻolaʻa 

ai i ke awāwa hanohano o Moanalua. 

Koʻikoʻi nō nā awāwa ʻelua o loko o Moanalua 

i kona mau ʻohana ma Hawaiʻi nei a i ka 

mālama ʻia ʻana o nā manu ʻelepaio. No laila, 

kūʻai ʻia ua mau awāwa nei, ʻo ia hoʻi ʻo 

Kamananui lāua ʻo Kamanaiki mai ka ʻohana o 

Samuel Mills Damon no $5.5 miliona. Ua 

hāʻawi ʻia ke kālā e ka State of Hawaiʻi, ka 

Recovery Land Acquisitions Grant mai ka Fish 

and Wildlife Services Cooperative Endangered 

Species Conservation Fund o Ameilika, a me ka 

Department of Defense Army Compatible Use 

Buffer Program. No laila, na ka Department of 

Land and Natural Resources, Division of 

Forestry and Wildlife e mālama ana ʻia 

Moanalua mai ia lā aku a hoʻomalu ʻia no ʻo 

Kamananui lāua ʻo Kamanaiki. 

I ka lā 19, hālāwai aku nā ʻohana like ʻole i pili i 

nā kūpuna o Moanalua, ʻo ia hoʻi o 

Kahikilaulani lāua o Kamawaelualani. A ua hui 

mākou i kahi i hānau ʻia ai ʻo 

Kapahikauaokamehameha, i ka pōhaku nui o 

Pōhakuluahine. Ma ke au iā Kamehameha i ka 

lā o ke kaua ʻana ma Nuʻuanu, iho akula o  

 

Kamehameha i Moanalua i ka pūnāwai o ʻĪemi. 

Kuʻi ka lono o ka hānau ʻia ʻana o kahi keiki ma 

Pōhakuluahine. Kipa wale akula ʻo 

Kamehameha iā Pōhakuluahine me kona mau 

ʻōhua i hiki ke ʻike i ke kama. A ʻoiai he keiki 

kāne nō ua kamaliʻi nei, kapa ʻia akula ʻo ia ʻo 

Kapahikauaokamehameha e ke aliʻi nui. A ʻo 

Kapahikauaokamehameha ka mole o nā ʻohana 

a pau loa ma Moanalua. 

Iā mākou i hiki ai i kahi o Pōhakuluahine ma 

loko o ke awāwa o Kamananui, hoʻolauna akula 

nā ʻohana a pau a ua hoʻopili ʻia nō nā kānaka a 

pau ma laila. A laila, hoʻohanohano mākou iā 

Kapahikauaokamehameha. Kāwili kēlā me kēia 

kanaka i ka wai mai ka pūnāwai o ʻĪemi a me ka 

ʻalaea paʻakai i hana ʻia me ka lepo no 

Moanalua mai. A laila, hoʻohui ʻia ia mea i 

kāwili ʻia i ke pola like a pī kai ʻia ʻo 

Pōhakuluahine. A komo ihola ka mana a me ka 

manaʻo aloha o Kapahikauaokamehameha a me 

nā kūpuna o Moanalua i loko o ke kai. 

I kuʻu wahi manaʻo, koʻikoʻi nō ka 

hoʻohanohano ʻana i kēia wahi ʻihiʻihi. I ko'u 

hele ʻana i Pōhakuluahine i ka manawa ʻokoʻa, 

ʻike maka wau i ka noho a me ka piʻi ʻana o nā 

kānaka ma luna o ia pōhaku hiwahiwa. A ʻeha 

ʻia ka naʻau i ko'u ʻike ʻana i kēlā ʻano hana, akā 

naʻe, ʻaʻole maopopo iā lākou ka waiwai o ia 

pōhaku nui. A ʻaʻole lākou hewa ma muli o ko 

lākou hoʻomaopopo ʻole no ka mea ʻaʻohe 

hōʻailona e hōʻike mai i kona waiwai a ʻaʻole i 

hoʻoleia ke kipa ʻana o ka lehulehu i ia wahi. 

No laila, noʻu, koʻikoʻi nō ko mākou hana 

hoʻohanohano ma Kamananui. 

I ka lā 20, ua malu ka hālāwai no nā kānaka 

wale nō i kono ʻia. A aia a loaʻa ka palapala 

kono ua hiki ke komo i ka hoʻolaʻa ʻana. Hui nā 

kānaka he nui i ka pāka i waho pono o ke 

awāwa ʻo Kamananui. A haʻi ʻōlelo kekahi mau 

kānaka koʻikoʻi i ke aupuni o Hawaiʻi i kēia 

mau lā e laʻa ʻo Daniel Inouye, Neil 

Abercrombie, Colonel Howard Killian, Colleen 

Hanabusa, Calvin Say, Carolyn Bohan, Laua 

Thielen, a me Lea Hong. A haʻi ʻōlelo no hoʻi 

kekahi mamo o ka ʻohana Kamawaelualani lāua 

o Kahikilaulani a me kekahi mai ka ʻohana 

Damon. A aʻe like lākou a pau i ka mālama a 

me ka hoʻola ʻana i ka ʻāina o Moanalua. A ma 

muli o ko lākou kakoʻo ʻana i ka hoʻola ʻana iā 

Moanalua, ʻaʻole e aʻe ʻia ana ke kūkulu alanui 

ma loko o ke awāwa a me ka hana ʻino i ka 

ʻāina o laila. A aʻe ʻia nō ke kipa ʻana mai o ka 

lehulehu. 

 

Manaʻolana koʻu ʻohana a me nā ʻohana ʻē aʻe 

mai Moanalua mai, e mālama ʻia ana a palekana 

nā awāwa o Moanalua. Malia paha, e kupu mai 

ana he pilikia ma muli o ke kipa nui ʻia ʻana o 

ke awāwa. Ke hopohopo nei wau no ka mea 

ʻaʻole paha e mālama pono ʻia ana nā wahi ʻihi 

e ka poʻe i hoʻomaopopo ʻole i ka waiwai o 

Moanalua. No laila, ke ʻoe hele i Moanalua, 

manaʻolana wau, e hoʻomanaʻo ana oe i ka 

moʻʻōlelo e pili ana iā Kapahikauaokame-

hameha a me Pohakuluahine i waiho ʻia i luna 

nei, a e mālama ʻia ana kēlā wahi hanohano a 

me ka nohona no nā haku, no Kamawaelualani 

lāua ʻo Kahikilaulani.  

 
Nā Leo o Ka Lāhui Hawaiʻi  

na Puaʻala Hiura  

Mai ka wā o Papa lāua ʻo Wakea, mai ka wā iā 

Kamehameha, mai ka wā iā Liliʻuokalani a i 

kēia au hoʻi i hāpai ʻia ai nā leo o ka lāhui i loko 

o nā mele Hawaiʻi. ʻO ia nō ka leo o nā akua, nā 

ʻaumakua a me nā kūpuna. Ma nā mele Hawaiʻi 

e haʻi ʻia ai nā moʻʻōlelo o ka poʻe Hawaiʻi. 

 

I ko kākou hoʻolohe ʻana i nā mele Hawaiʻi, hiki 

nō ke ʻike a hāʻupu i nā moʻʻōlelo a me nā poʻe 

Hawaiʻi mai ka wā o ko kākou mau kūpuna. Eia 

no kekahi mele Hawaiʻi maikaʻi nō, ʻo ia hoʻi ʻo 

Pua Lililehua. 

ʻAuhea wale ana ʻoe e ka pua lililehua 

A he ipo hoʻohenoheno e hoʻohihi ai no ka 

manaʻo. Iā ʻoe e ʻimi ana i nā nani o ka ʻāina 

Eia nō lā au ma ʻaneʻi e kali ana i kou hoʻi mai. 

E ʻalawa mai hoʻi ʻoe i nei mau maka onaona 

He mau maka poina ʻole e kapalili ai ko puʻuwai 

Hilo paʻa ʻia ke aloha i ka lino hilo pāwalu 

ʻAʻohe mea e hemo ai – me au ʻoe a mau loa. 

Haʻina mai ka puana e ka pua lililehua 

A he ipo hoʻohenoheno e hoʻohihi ai no ka 

manaʻo. 

 

Na ʻAnakala Kahauanu Lake lāua o Mary 

Kawena Pukui i haku i kēia mele aloha. He mele 

aloha ia no ʻAnakē Maiki Aiu Lake. Ma mua o 

ko ʻAnakala Kahauanu male ʻana me ʻAnakē 

Maiki, ua haku ʻo ia i ke mele ʻo Pua Lililehua 

no ka hoʻohihi ʻana i kona manaʻo. He kanaka 

akamai no ʻo ʻAnakala Kahauanu no kona 

maʻalea i ka hōʻike ʻana i ke ʻano o kona naʻau 

ma loko o ke mele. Hūnā ʻia kona mau manaʻo i 

loko o ke mele i hiki iā ia ke hoʻolale i kana ipo.  

 

Akamai no hoʻi ka poʻe Hawaiʻi i ka haku mele 

ʻana. Hūnā kākou i ka manaʻo o ka naʻau i ʻike 

wale ʻia nō e ke kanaka kūpono. Hoʻohana nā 

haku mele i nā hōʻailona no ka hūnā ʻana a me 

ka hōʻike leʻa ʻana i nā manaʻo. I ke mele ʻo Pua 

Lililehua, ua like "nā nani o ka ʻāina" me nā 

kāne ma ʻō a ma ʻaneʻi. Aia ka mana a me ka 

waiwai i loko o nā hua ʻōlelo o ke mele. Inā paʻa 

wale nō ka leo iā kākou, a paʻa ʻole nā hua 

ʻōlelo o ke mele, e nalowale ana ka waiwai a me 

ka manaʻo o ka mea i haku ʻia. ʻO ka leo ka mea 

e hoʻonaninani ʻia ai ke mele. 

Nui nā mea waiwai pili i ka poʻe o Hawaiʻi i 

loko o nā mele. Aʻo mai kākou i nā inoa o nā 

wahi pana, nā inoa o nā aliʻi, nā inoa o ko kākou 

ʻāina hānau a pēlā aku. I kēia lā, ʻaʻole hiki iā 

kākou ke ʻike maka i ia mau mea waiwai ma 

muli o ka holo ʻana o ke au. Auē nō hoʻi ē! He 

mea kaumaha nō akā naʻe, ma o nā mele 

Hawaiʻi kākou e ʻike ai i ua mau mea lā i ko 

kākou waihona manaʻo. 

I ko kākou hoʻolohe a hoʻomaopopo ana i kēia 

mele Hawaiʻi, hiki iā kākou ke hoʻomau i ka 

moʻʻōlelo o ke aloha o ʻAnakala Kahauanu me 

ʻAnakē Maiki. I kēia hope aku, pono nō iā kākou 

ke aʻo i ka kākou mau keiki i kēia mau mele 

Hawaiʻi. ʻO Ka Uluwehi o Ke Kai, Kāwika, a 

me Iā ʻoe e Ka Lā kekahi mau mele Hawaiʻi 

waiwai o ka lāhui. Inā ʻaʻole kākou e aʻo aku i ia 

mau mele, e nalo ana nō ka waiwai a me nā 

manaʻo o ka mea i haku ʻia. Nui nā kūpuna e 

hala ana i ke ala hoʻi ʻole mai a pio ke kukui akā 

naʻe mai hopohopo, e nānā nō i nā mele kahiko i 

mea e kamaʻāina ai lākou iā ʻoe. 

 
ʻAuhea Ke Kīwī 

ʻŌlelo Hawaiʻi  

na Iokepa Gomes  

 

Hui! E lākou nei, e 

nā ʻōiwi e hoʻomau 

nei i ka ʻōlelo 

Hawaiʻi, e heluhelu 

mai. Eia mai he pilikia aʻu i ʻike ai. I kēia mau lā, 

nui ka poʻe e hānai nei i ka lākou mau keiki ma 

ka ʻōlelo Hawaiʻi. Mau nō ka ʻōlelo Hawaiʻi i ke 

kula, i ka home me nā makua, i nā puke, i nā 

mele, i ka nūpepa, a he mau mea kēia e 

hōʻikaika i ka ʻōlelo ʻana. Akā, ke nele nei 

kākou i ka ʻole o hoʻokahi mea ʻē aʻe i hiki ke 

hōʻikaika a hānai i ka poʻe e aʻo nei i ka ʻōlelo 

Hawaiʻi, ʻo ia nō ke kīwī. Malia paha nānā ʻia ke 

kanela o ʻŌlelo, akā, ʻaʻole hōʻike ia kanela i nā 

hōʻike kīwī e mālama ʻia i ka ʻōlelo Hawaiʻi no 

nā keiki. 

 

Ma ka ʻōlelo haole, loaʻa nō nā hōʻike he nui no 

nā keiki, ʻo ia nō ʻo Sesame Street, Dora the 

Explorer, Schoolhouse Rock, Reading Rainbow, 

Zoom, a pēlā wale aku, akā, ʻaʻohe a kākou mea 

like no nā keiki o Hawaiʻi. O kekahi mea ʻē aʻe i 

ʻike ʻole ʻia ma ke kanela ʻo ʻŌlelo, ʻo ia hoʻi ka 

nūhou i lawelawe ʻia ma ka ʻōlelo Hawaiʻi. He 

mea waiwai loa ia no nā ʻōpio a me nā mākua e 

aʻo mai ana i ka ʻōlelo Hawaiʻi. Lehulehu nō nā 

kānaka ma kēia hōkūpaʻa nei e nānā aku i ke 

kīwī, a he mea paha ia e kōkua aku i nā kānaka a 

pau. Akā, ʻehaʻeha ka poʻe Hawaiʻi i ka nānā 

ʻana i nā kiʻi ʻoniʻoni a me nā hōʻike i hana ʻia 

ma ka ʻōlelo haole wale nō. Pupū ke aʻo ʻana 

mai i ka ʻōlelo ke lohe a nānā ʻia he hoʻokahi 

wale nō ʻano. 

 

ʻO kākou hoʻi ke pilikia i kēia nele, a aia iā 

kākou ke kuleana e hoʻoponopono a e kūkulu ai 

i manawa kūpono no nā kānaka hoihoi i ka 

ʻōlelo Hawaiʻi. Paʻakikī ke ala e loaʻa ai he 

kanela ʻōlelo Hawaiʻi, akā, hiki nō naʻe ke kulia 

i ka nuʻu inā kaʻana kākou i nā manaʻo like ʻole. 

ʻAʻohe manaʻo hewa loa a ʻaʻole wale nō he 

hoʻokahi manaʻo pololei loa, akā, aia ka 

holomua ʻana i nā manaʻo lēʻia. 

 

Penei paha ka haʻina e hemo ai kēia pilikia o ka 

ʻole o nā hōʻike ma ke kīwī, i ulu ai ka hoi o nā 

kānaka e aʻo mai i ka ʻōlelo Hawaiʻi. Na kākou e 

hana pono i hōʻike kīwī i paipai ai i ka ʻōlelo 

Hawaiʻi ʻana. ʻIke mua wau i kekahi mau kātuna 

ʻōlelo Hawaiʻi kahiko loa, akā, i kēia wā, ʻaʻole 

ʻike ʻia kēia mau kātuna ma ke kīwī. ʻOiai 

kahiko a ʻano hemahema ke ʻano o ia mau 

kātuna, he kahua ia na kākou i hiki ke hoʻomaka 

i ke kūkulu ʻana i hōʻike kīwī hou. ʻO nā hōʻike 

a kākou e hana ai, he mau mea ia e paipai ai i ke 

kūkulu manaʻo ʻana, i ka noʻonoʻo ulu wale, a 

me ke kāleo. Hōʻikaika ia mau hōʻike i nā mele, 

nā moʻʻōlelo, nā mākau, nā hana noʻeau, a me 

nā moʻo o ka poʻe Hawaiʻi. 

 

O kekahi mea a 

kākou e noʻonoʻo ai, 

ʻo ia ke ʻano o kēia 

mau hōʻike kīwī. 

Wahi a kekahi, i 

holomua ia mau 

hōʻike kīwī i ka 

lawelawe ʻia ʻana 

ma ka ʻōlelo Hawaiʻi wale nō. Wahi a kekahi, 

aia ka holomua i ka mālama ʻana i ka ʻōlelo 

Hawaiʻi a me ka ʻōlelo haole. Inā pēlā, aʻo ʻia 

mai nā manaʻo a me nā moʻʻōlelo Hawaiʻi, i 

hōʻikaika ʻia nā ʻōlelo ʻelua, ʻoiai he mau mākau 

waiwai lāua a ʻelua no ka holomua ʻana ma kēia 

honua nei. ʻAʻole pololei loa hoʻokahi o ia mau 

haʻina, akā, eia kekahi mau mea a kākou e 

noʻonoʻo ai. Na kākou a pau ke kuleana e koho 

pono ai i nā hōʻike no kākou, ʻaʻole na hoʻokahi 

wale nō. O kekahi pilikia ʻē aʻe, ʻo ia ke kālā he 

nui e pono ai no ka uku ana i nā pila. Paʻakikī ka 

loaʻa ʻana o nā kākoʻo, akā, ke hana kākou i mau 

haʻawina, e ulu ana ke kālā. 

I loko nō o ke kū ʻana mai o ua mau ālai nei, he 

pono nā hōʻike ʻōlelo Hawaiʻi no nā keiki, a he 

pono nō ka halihali nuūhou ma ka ʻōlelo 

Hawaiʻi. ʻOiai e lilo ana wau i kauka, o ko'u 

ʻiʻini ʻē aʻe, ʻo ia ka lilo ʻana ʻo au ka mea 

kūkala nūhou Hawaiʻi mua! He mea waiwai ka 

nūhou no nā kānaka e hoʻomaka nei i ke aʻo 

ʻana, no ka mea, loli nā moʻʻōlelo nūhou i kēlā 

me kēia lā. Akā hemahema nō ka puana ʻana o 

nā mea kūkala nūhou o kēia mau lā. Ke nānā ʻia 

ka nūhou i kēia ahiahi, e lohe ʻia ana nā hua 

ʻōlelo Hawaiʻi i ʻokiʻoki ʻia e nā kānaka kūkala 

nūhou i hoʻomaopopo ʻole i ka ʻōlelo Hawaiʻi, 

ʻo ia hoʻi, nā inoa o ka ʻāina, nā wahi, nā ala nui, 

a me nā kanaka. O kekahi pilikia ʻē aʻe o ka 

nūhou i lawelawe ʻia i ka ʻōlelo haole, hōʻike ʻia 

nā moʻʻōlelo e pili ana i ka lāhui Hawaiʻi ma o 

ka ʻōlelo a me ka manaʻo haole, a i kekahi 

manawa puni nā kānaka e nānā ana i ke ʻano ʻē o 

ia mau moʻʻōlelo. 

 

Maopopo iā kākou ka pilikia i kēia mau lā, a, 

maopopo iā kākou ka pahuhopu. I kēia manawa, 

na kākou ke kuleana e ʻimi i haʻina no ia mau 

ninau nui. O kēia ʻuʻuku, e nui ana.  

 
No Nā Koa Kaulana o Ānuenue  

na Dean Nikaido  

Welina mai nei 

e nā hoa 

heluhelu o Ka 

Ulu Hoi. Wahi 

a Kainoa 

Leahey, "E 

kamaʻilio kākou 

no nā pāʻani 

haʻuki." ʻIke 

kākou i kekahi haumāna kula kiʻekiʻe. 

Makemake paha lākou e holomua pono ma hope 

o ka puka ana mai ke kula kiʻekiʻe aku, a e 

komo lākou i ke kula nui. Ma ke kula kaiapuni o 

Ānuenue, aia he mau haumāna ma laila e pāʻani 

ana i ka pōpeku, a paʻipaʻi ʻia lākou e komo i ke 

kula nui ma ke ʻano he haumāna a me he ʻālapa. 

 

Nui nā haumāna Hawaiʻi ma ke kula kaiapuni o 

Ānuenue ma Pālolo. Hele mai ia mau haumāna 

mai nā ʻāina like ʻole mai, e laʻa o Nanakuli, 

Waipahu, Kalihi, Waianae, a me Wahiawa. Ke 

komo nā haumāna mua loa i ke kula kaiapuni o 

Ānuenue he hana kula wale nō kā lākou, ʻaʻohe 

pāʻani kula kiʻekiʻe. Ina makemake nā haumāna 

o Ānuenue e pāʻani i kekahi hui haʻuki o ke kula 

kiʻekiʻe, e pāʻani lākou no Roosevelt. Akā, nui 

nā hui haʻuki i hoʻokumu ʻia no ia mau haumāna. 

I kēia mau la, loaʻa nā ʻano pāʻani like ʻole, e 

laʻa ka pōhīnaʻi, ka pōpeku, ka hoe waʻa, a me 

ka heihei wāwae. No laila, hiki iā lākou ke lilo i 

ʻālapa haʻaheo no ko lākou kula ponoʻī. He 

leʻaleʻa hoʻi kau! Pāʻani nā ʻālapa o Ānuenue i 

ka hui hikina o ka Oʻahu Interscholastic 

Association, ʻo ia hoʻi ka OIA. 

Ma mua o ke komo ʻana o kēia mau haumāna i 

ka hui pōpeku, he mau kaha haʻahaʻa wale nō ka 

lākou. Aia ko lākou pāʻani pōpeku ʻana a loaʻa 

ka GPA 2.0 iā lākou, me ka loaʻa ʻole hoʻi o ke 

kaha F. No laila, hoʻopaʻa haʻawina lākou i loaʻa 

ai nā kaha maikaʻi, a i hiki iā lākou ke pāʻani 

pōpeku. Ma muli o ka lākou pāʻani ʻana i nā hui 

haʻuki i ke kula kiʻekiʻe, makemake kekahi mau 

haumāna e komo i ke kula nui e pāʻani i kekahi 

hui pāʻani o nei nei. A, ma muli o ka hana nui a 

lākou i mea e lawa ai ke kiʻekiʻe o ke kaha, ua 

hele a mākaukau no ka hana kula o ke kula nui. 

O Na Koa pōpeku o Ānuenue, he mau ʻālapa 

noʻeau nō. Makemake kēia mau haumāna e 

komo i ke kula nui e pāʻani i ka pōpeku.  

 

Mea mai o Makaio Liua, "Wahi a kaʻu kai hana 

ʻino, E loaʻa ana nā kaha maikaʻi loa iā ʻoe. Inā 

ʻaʻole, e hele ʻole ʻoe i ke kula nui e pāʻani i ka 

pōpeku i laila." Ike o Kapononui Takamiya e 

paʻakikī ana ka pāʻani pōpeku i ke kula nui no 

ka mea he pōkole 'o ia no kona ʻoihana pōpeku 

he kupahu (offensive line) a he mahikua 

(linebacker). Akā, ua loaʻa nā kaha maikaʻi loa 

iā ia. E komo paha ʻo ia i kekahi mau kula nui. 

No laila, ʻoiai lākou e pāʻani ana i ka pōpeku 

kula kiʻekiʻe, loaʻa nā kaha maikaʻi e komo ai i 

ke kula nui. E ʻole ko lākou ʻiʻini e pāʻani 

pōpeku, i loaʻa ai nō ia ʻano kaha e haʻaheo ai. 

Maikaʻi nā mea pāʻani o ke kula kaiapuni o 

Ānuenue. E hoʻolauna ana Na Koa o Ānuenue i 

nā kula kiʻekiʻe ʻē aʻe. E ʻuhola lākou i ko lākou 

mau ʻēheu ʻōlelo Hawaiʻi. A wahi a Jim Leahey, 

"Malama ke-kahi iiiii ke-kahi. 

 
Ka Mikini Kupanaha  

na Ikaika Lum  

He aha ia mea he iPod? Nui 

ʻino nā kānaka e hoʻohana i 

kēia mikini liʻiliʻi ma ka 

papa a ma waho o ka papa. 

He makepono no ke kūʻai 

ʻana a he waiwai ka loaʻa 

ʻana o ka iPod ma muli o ka 

hiki ke lohe i ka'u mau mele punahele i nā wahi 

like ʻole. He keu a ke kupanaha ua wahi mea a'u 

e hoʻohana ai i kēlā me kēia la. ʻAuhea ʻoukou, 

e ka poʻe i ʻono i ka ʻai o ka mala i māʻona ai i 

ka ʻōpū. Eia ka hoʻopuka manaʻo a ka mea 

kākau e hoʻolale ai iā ʻoukou i ke kūʻai ʻana mai 

i ka iPod. 

Eia kākou i ke au o nā enehana i kupu ae nei i 

mua o ko kākou mau maka a o ka iPod kekahi o 

kēlā mau ʻenehana e hoʻohana ʻia nei e ka poʻe 

he nui. Eia kekahi moʻolelo hoihoi. Aia aku nei 

au i ke kaona, a ʻike ʻia he kanaka ʻilihune i 

komo i loko o ka hale ʻaina o McDonalds i ke 

aumoe me kana iPod e paʻa ana i kona lima. Ia'u 

i ʻike ai i kana mea, o ko'u pūʻiwa maila no ia i 

ka loaʻa ʻana o kahi iPod i kona lima, me kona 

ʻaʻahu ʻana nō i ka lole kahiko . No laila, kuhi au 

ua ʻaihue paha ʻo ia i kēlā mea. Niele aku au iā 

ia ala, a ua kamaʻilio māua no ka manawa lōʻihi. 

Hōʻike mai ʻo ia i ke kiʻiʻoniʻoni ʻana i hoʻoili ai 

ma kana mea a me nā mele i loaʻa iā ia. Pehea 

la? Loaʻa kēia mea i ka pō.  

I kēia la, nui nā kino o ka iPod: o ka iPod shuffle 

ʻoe, o ka iPod nano ʻoe, o ka iPod classic ʻoe, o 

ka iPod touch ʻoe, a ia mea aku. O ka iPod touch 

ka mea hou loa i kēia manawa. O ka iPod shuffle, 

ʻo ia ka mea liʻiliʻi loa, ka mea nona he hoʻokahi 

a i ʻole ʻelua ai papiliona. O ka iPod nano, hiki 

ke nānā i nā wikio ma luna o ia mea a loaʻa he 

eha a i ʻole ewalu ai pāpiliona. O ka iPod classic, 

loaʻa he kanawalu a i ʻole hoʻokahi haneli 

kanaono ai pāpiliona, no laila, nui nā mele e 

hoʻoili ai ma luna o nei iPod a pēlā pū nō me ke 

kiʻiʻoniʻoni. O ka iPod touch, like loa kona kino 

me ka iPhone a o ka nui, he ʻewalu, 

umikumaono, a i ʻole kanakolu kumalua ai 

pāpiliona. 

 

Aia nō hoʻi he polokalamu i kapa ʻia o Podcast i 

hiki iā ʻoe ke ʻoki leo a hoʻolele ma o ka 

punaewele! I kēia kau, e hoʻomaka ana ka 

polokalamu a'u e hana nei ma Leeward 

Community College e hoʻohana i kēia mea hou i 

mea e kamaʻāina ai ka ʻenehana o kēia au i nā 

haumāna. ʻOiai ko'u kaikaina i komo ai i kana 

papa hoʻokele ʻoihana ma LCC, hoʻopaʻa ʻia nā 

haʻi ʻōlelo a ke kumu ma o ka podcast a inā 

loaʻa ka iTunes, hiki iā ʻoe ke hoʻoili i nā haʻi 

ʻōlelo i luna o laila. No ia papa, he koina ka 

loaʻa ʻana o ka iTunes akā, o ka iPod, ʻaʻole ia 

he koina, he koho wale nō. I ka wā e hiki mai 

ana, e koi ʻia ana paha ka iPod. Malia paha, he 

mea pono ka iTunes, inā makemake ʻoe e hoʻoili 

i nā haʻawina i luna o kau lolouila. ʻAʻole 

kamaʻāina loa kēia hana iaʻu. Mau nō ke aʻo 

ʻana i kēia mea ʻo ia hoʻi ka Podcast. He mea 

kupanaha kēia hana hou a makemake au e hele a 

maʻa i kēia ʻenehana. 

Pipiʻi hoʻi ka iPod, akā, he makepono no ke 

kūʻai ʻana mai i kēia mea. O ka iPod shuffle ka 

mea emi a o ka iPod touch ka ʻoi loa o ke kumu 

kūʻai, akā, iā ʻoe e kūʻai mai ai i ka iPod, e 

maopopo ana ka waiwai o kēia mea iā ʻoe. He 

mea kupanaha hoʻi kēia a ke hoʻololi nei kēia i 

ke ʻano o ke aʻo ana ma o ka hoʻoili ʻana i nā 

haʻi ʻōlelo no kekahi papa, ka mālama ʻana i kau 

mau mele, a pēlā aku. Akā pehea kēia hana ʻ 
ʻāpiki? Ke komo ʻoe i ka papa, e maʻalahi ana ka 

huna ʻana aku i kau iPod ma kou lole a me ke 

kau ʻana i ke ʻapo lohe i kou pepeiao. ʻOiai ke 

kumu e ʻōlelo ana, e hōʻike i kou maka i ke 

kumu, me he mea lā e maopopo ana ka haʻawina 

iā ʻoe, akā o ke mele kau o ka hoʻolono ʻana.  

 

Mai kali a pau nā niho o hala e ka Puʻulena, e 

kūʻai ʻoe i iPod. 

Puhi Paka vs. Puhi Pakalolo  

na Kaikaina Kekua  

I kēia au, ke nanea nei kākou i ke ea ʻoluʻolu o 

ka makani e ani nei, hiki ke hanu i ka mauli ola. 

No ka mea, kau maila kekahi mau kānāwai hou 

e pili ana i ke puhi paka ʻana. I kēia mau lā 

ʻaʻole hiki ke puhi paka i loko o nā hale ʻoihana 

a hoʻomalu ʻia nō hoʻi kahi kokoke i nā puka 

komo a me nā puka aniani o nā hale like ʻole. 

Akā, ke mau nei nō ke puhi paka ʻana ma nā 

wahi ʻē aʻe. Eia naʻe, ma nā wahi a pau, ʻaʻole 

hiki ke puhi i ka pakalolo me ka ʻole o ka laikini 

i haʻawi ʻia mai e ke kauka. ʻOi aku paha ka nui 

o nā pilikia e loaʻa ai ʻoe ke ʻoe puhi i ka paka 

ma mua o nā pilikia e loaʻa ai ke puhi pakalolo, 

akā kū ke puhi paka i ke kānāwai, a pono ka 

laikini e puhi pakalolo ai ma nā wahi a pau. Ke 

noʻonoʻo au, ʻano ʻē kēia mau kānāwai. 

E nā hoa makamaka e heluhelu nei, mai nō a 

noʻonoʻo he moʻolelo kēia e koi i nā kenekoa a 

me nā kānaka kau kānāwai e ʻāpono i pila ʻē aʻe 

i ke puhi pakalolo ʻana. ʻAʻohe o'u puhi i ka 

paka a i ʻole ka pakalolo, a ʻaʻole au makemake 

e hana pēlā, he mau manaʻo wale no ia. Ke 

hoʻāʻo nei au e hōʻike aku i nā mea hūpō o ua 

mau kānāwai. No ka mea, ina ku ʻole ke puhi 

pakalolo ana i ke kānāwai, pēlā nō hoʻi ke 

kānāwai no ke puhi paka ʻana. 

E nānā mua kākou i ke puhi paka ʻana. Nui nā 

maʻi ʻokoʻa e loaʻa ai ʻoe, a he mau ʻano maʻi 

ʻaʻai hoʻi ka hapanui. I loko o hoʻokahi kikaliki, 

loaʻa nā kemika ʻino loa he nui wale, a ma muli 

o kēia mau kemika, ʻaʻole wale nō e hele a maʻi, 

akā hiki ke make i ke puhi paka ʻana. Eia kekahi, 

ke puhi paka kekahi, hoʻopilikia ʻia kākou a pau. 

ʻO ia nō ke kumu i hoʻokumu ʻia ai ia kānāwai 

hou e pāpā ana i ke puhi ʻana i kahi kokoke i nā 

puka. I loko o ka uahi wale nō, loaʻa kekahi mau 

laʻau make; o ka benzene ʻoe, o ka arsenic ʻoe, o 

ka cyanide ʻoe, a ia mea aku, ia mea aku e make 

ai ʻoe. ʻAʻole kēia he mau ʻike pili hou aku. 

Maopopo iā kākou nā pilikia o ke kino ke puhi 

paka ke kanaka, akā he mau manaʻo kēia e 

noʻonoʻo ai kāko. 

Aia he hoʻolaha hou ma ke kīwī na kēlā hui 

maikaʻi wale o Truth. Ke nānā au he ʻakaʻaka 

wale no koʻu. He ʻano hana keaka kēia mea hou 

ke nānā aku: e hīmeni ana ʻelua mau ʻōpiopio e 

pili ana i ka ʻoihana "Big Tobacco" a me ka 

"magical amount." Wehewehe maila lākou i nā 

mea o loko o ke kikaliki, a wahi a lākou, lawa ka 

nicotine i mea e hoʻohei ai iā ʻoe no ka manawa 

lōʻihi, akā ʻaʻole lawa ka nicotine e make ai ʻoe, 

ʻo ia hoʻi ka "magical amount." Ma muli o kēia 

"magical amount," hāʻawi ʻia aku kau kālā i nā 

ʻahahui i kapa ʻia o Big Tobacco i mea e hoʻokō 

ai i kou ʻiʻini. Akamai lākou, ʻeā? Hiki ke ʻike 

ʻia kēia hoʻolaha ma www.thetruth.com. ʻAʻole 

paha nui ke aloha o ka Big Tobacco i ka hui o 

Truth, ALOHA ʻINO! 

O ke puhi pakalolo ʻana naʻe, he ʻano mea ia e 

hoʻonanea a hoʻomālie ai. I loko o kēia ʻano 

kikaliki, aia hoʻokahi mea, ʻo ia hoi kahi mea no 

ka honua mai, he ʻano lau wale nō. He aha ka 

pilikia? Like nō ka hopena o ke puhi ʻana i ka 

pakalolo me ka inu pia ʻana. A ʻaʻole kēia he 

mea maikaʻi, akā, he mea kēia i hiki ai i nā 

mākua ke hana me ka ʻole o ka nānā ʻia ʻana.  

He ʻano lapaʻau ka pakalolo e polapola ai kākou 

i nā ʻano maʻi he nui: ʻo ka nausea ʻoe, ʻo ka 

spasms ʻoe, ʻo ka arthritis ʻoe, ʻo ka glaucoma 

ʻoe, a pēlā aku. Ke hōʻole nei kākou i kekahi 

mea kōkua, kekahi lapaʻau hoʻi, akā, ke aʻe nei 

kākou i kekahi mea hoʻomake. Pehea kou 

manaʻo, e ka makamaka heluhelu? 

 
Ke Aloha ʻĀina; He aha ia? 

Na Joseph Nāwahi 

I ka la 25 Mei, MH 1895 i paʻi mua ʻia ai neia 

moʻolelo i ka nūpepa o Ke Aloha Aina. ʻOiai he 

wā no kēia e kamaʻilio nui ʻia ai nā manaʻo 

hoʻokumu lāhui o ka Hawaiʻi, ke paʻi hou nei 

mākou i kēia mea a Joseph Nāwahi i haku ai no 

kona poʻe aloha ʻāina. E heluhelu a e ʻō mai e nā 

ʻai pōhaku. 

O ke Aloha ʻĀina, ʻo ia ka ʻUme Mageneti i 

loko o ka puʻuwai o ka Lāhui, e kāohi ana i ka 

noho Kūʻokoʻa Lanakila ʻana o kona one hānau 

ponoʻī. 

O ka ʻUme Mageneti, ʻo ia nā ka ikaika nāna i 

kāohi i ke kui mageneti  o ke Pānānā, e 

hoʻopololei ana i kona kuhikuhi i ka welelau 

ʻĀkau o ka Honua nei, a i ka hōkū ʻākau hoʻi. 

He mea pohihihi ka ʻike ʻana i kahi i loaʻa ai ia 

mea he ʻume i loko o ka hao Mageneti, akā, eia 

ka mea maopopo loa, aia kēlā kui Mageneti ke 

hoʻomau lā i kona kuhikuhi ʻana i ka hōkū ʻākau 

ma ka welau ʻākau o [ka] honua nei. 

Pēlā ke aloha i loko o ka puʻuwai o ke kanaka no 

kona ʻāina hānau ponoʻī. ʻAʻole i ʻike maka ʻia 

ia mea he aloha, ʻaʻole hoʻi hiki ke hoʻopaʻa ʻia, 

ʻaʻole hoi e hiki ke hāhā ia; akā, ua laha wale 

aku ʻo ia, a ua lele wale aku a pili i kona ʻāina 

hānau ponoʻī iho, me he ʻume lā o ke kui 

Mageneti. 

Inā i hoʻokokoke ʻia nā kui hao Mageneti i 

kahi hoʻokahi, a laila, he mea maopopo loa 

me ke kanalua ʻole o ka manaʻo, ua ume like 

nō lākou a pau loa kekahi i kekahi. 

Pēlā hoʻi nā lāhui a me nā kānaka a pau loa i 

noho piha ʻia e ka ʻuhane aloha i ka ʻāina 

hānau. E [l]ike auaneʻi ko lākou huki ʻana, 

ume ʻana, a me ko lākou kāohi ʻana i ka 

noho [pono] Kūʻokoʻa Lanakila ʻana o ko 

lākou ʻāina hānau [o ke kanaka]. 

Na kēlā aloha i loko o lākou e [hoʻolilo ia 

lako i pōʻai hoʻokahi, e kūpaʻa ana, a e 

hākōkō ana me ka wiwo ʻole i mua o nā 

ʻenemi, e aʻoaʻo ana e kāʻili i ko lākou pono 

Kūʻokoʻa. No laila], ua lilo ka hune, ka nele, 

ka ʻīnea a me nā pōpilikia he nui i mea ʻole 

loa iā lākou. No ka mea, ua nui aku ke aloha 

no ka ʻāina hānau ma mua o nā mea ʻē aʻe a 

pau loa. 

He holoholona ke kanaka ke nele ʻo ia i kēia 

ʻano he Aloha ʻĀina, a i ʻole ia, he 

kumakaia paha kona ʻano like loa. He 

haʻahaʻa loa ke kūlana o ke kanaka aloha 

ʻole a kumakaia paha i kona one hānau. 

ʻAʻohe ona noʻonoʻo hou ia he pono ka i 

koe iā ia, a e māʻalo aʻe ana ʻo ia i waena o 

kona lāhui ponoʻī iho me ka hoʻowahawaha 

loa ʻia aku e lākou. 

[edits based on reprint: Ke Aloha Aina, Mei 12, 1900 p. 3 col. 1] 

